MINUTI

KAMRA TAD-DEPUTATI

L-ERBATAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU 15

It-Tlieta, 29 ta’ Novembru, 2022.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2.10 p.m. 

L-Onor. Darren Carabott, President tal-Kumitat, ippresieda.

PREŻENTI

L-Onor. Glenn Bedingfield; l-Onor. Graham Bencini; l-Onor. Andy Ellul, Segretarju Parlamentari għad-Djalogu Soċjali; l-Onor. Alex Muscat; l-Onor. Rebekah Borg (sostituta tal-Onor. David Agius); u l-Onor. Cressida Galea (sostituta tal-Onor. Clayton Bartolo, Ministru għat-Turiżmu), kienu preżenti.

TALBA

L-Iskrivana qalet it-talba.

MINUTI

Il-Minuti tal-Laqgħat Nri 13 u 14, li saru fit-22 ta’ Novembru 2022 u fit-28 ta’ Novembru 2022, rispettivament, kienu kkonfermati. 

INFORMAZZJONI LILL-KUMITAT

Iċ-Chairman staqsa lill-Kumitat jekk kienx hemm oġġezzjoni li korrispondenza li kienet intbagħet minn Enemalta (Dok. 26 ippreżentat f’Laqgħa Nru 12) tittella’ fuq il-website tal-Parlament. 

Il-Membri tan-naħa tal-Oppożizzjoni ma kellhomx oġġezzjoni filwaqt li l-Membri tan-naħa tal-Gvern talbu li jingħataw ftit tal-ħin sakemm jerġgħu jaraw il-korrispondenza msemmija.

Għaldaqstant il-Kumitat ġie sospiż fis-2.15 p.m. u rriżuma seba’ minuti wara, fejn iċ-Chairman reġa’ staqsa jekk kienx hemm oġġezzjoni li Dok. 26 jittella’ fuq il-website.  Il-Kumitat ma sabx oġġezzjoni. 

Iċ-Chairman fakkar li, minkejja li kienet ntbagħtet reminder, Enemalta kienu għadhom ma bagħtux risposta għad-domandi li sarulha mill-Kumitat f’Laqgħa 12 tas-16 ta’ Novembru 2022.

KONTINWAZZJONI TAL-EŻAMI TAR-RAPPORT TAL-AWDITUR ĠENERALI AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LIMITED BY ENEMALTA CORPORATION (Dok. 2)

Il-Kumitat irriżuma mit-22 ta’ Novembru 2022 l-eżami ta’ dan ir-rapport.

PERMESS LILL-MIDJA

Il-membri tal-midja preżenti ngħataw permess jidħlu fil-kamra tal-Kumitat sabiex jieħdu filmati u ritratti għal ftit minuti.

Fis-2.24 p.m. Dr Konrad Mizzi, akkumpanjat mill-Avukat Carol Peralta bħala l-assistent legali tiegħu, daħal fil-Kamra tal-Kumitat, ingħata l-ġurament, u wara li għamel stqarrija qasira, beda jagħti x-xhieda tiegħu.

Meta ċ-Chairman għamel domanda lil Dr Mizzi dwar l-għażla tal-membri tal-evaluation committees, l-Onor. Glenn Bedingfield oġġezzjona u qal li l-Kumitat kien ftiehem li Dr Mizzi kellu jerġa’ jittella’ jixhed dwar il-Liquefied Natural Gas Security of Supply Agreement.

Iċ-Chairman qal li ma kien hemm ebda ftehim milħuq fil-Kumitat, u ma kien ittieħed ebda vot, dwar kif kellhom isiru d-domandi. 

Fis-2.54 p.m. Dr Konrad Mizzi u Dr Carol Peralta ġew mitluba joħorġu barra mill-kamra tal-Kumitat sakemm il-Membri jiddeliberaw.

L-Onor. Glenn Bedingfield talab li jiġi vverbaliżżat hekk:

“Din in-naħa tal-Kamra qed titlob liċ-Chairman biex jieħu vot u jissospendi s-seduta tal-lum sakemm naraw it-traskrizzjoni tal-laqgħa li fiha saret it-talba biex jerġa’ jissejjaħ bħala xhud Dr Konrad Mizzi rigward, u limitatament, fuq dak li n-naħa tal-Oppożizzjoni qalet li kienet informazzjoni ġdida. Dr Mizzi kellu jerġa’ jixhed biss fuq din l-informazzjoni ġdida u ċjoè fuq il-kuntratt tas-security of supply bejn il-Gvern Malti u SOCAR Trading SA.”

Meta ċ-Chairman poġġa din it-talba għall-vot il-Kumitat ivvota hekk:

Favur								Kontra
Onor.								Onor.

Bedingfield Glenn						Bencini Graham
Ellul Andy							Borg Rebekah
Galea Cressida							Carabott Darren
Muscat Alex

Il-Mozzjoni għaddiet u l-Kumitat kien sospiż fit-3.05 p.m. sabiex il-Membri tal-Kumitat jaraw it-traskrizzjonijiet.

Meta fit-3.26 p.m. il-Kumitat irriżuma ċ-Chairman qal li mit-transcripts ma joħroġx li kien hemm xi ftehim ħlief dak li Dr Konrad Mizzi jitla’ jixhed quddiem il-Kumitat, u għaldaqstant kien se jkompli bid-domandi lil Dr Mizzi. 

L-Onor. Alex Muscat imbagħad talab li jiġi vverbaliżżat hekk:

“Wara t-talba mill-kollega l-Onor. Bedingfield biex nivverifikaw il-ftehim li kien intlaħaq fis-seduta meta dan il-Kumitat qabel li jerġa’ jigi jixhed mill-ġdid Dr Konrad Mizzi, ġie kkonstatat il-ftehim li kellhom isiru mistoqsijiet fuq fatti ġodda u mhux terġa’ ssir ripetizzjoni tax-xogħol kollu li kien sar fil-Leġiżlatura li għaddiet. Il-Gvern jinnota li l-Membri tal-Oppożizzjoni qed imorru lura minn dan il-ftehim, madanakollu xorta waħda l-Membri tal-Gvern ma jsibu ebda problema li x-xhud, Dr Konrad  Mizzi, ikompli bix-xhieda tiegħu. Min-naħa l-oħra, il-Membri tal-Gvern se jaraw li dan il-ħela ta ħin ta’ dan il-Kumitat tant importanti ma tibqax issir ‘il quddiem.”.

L-Onor. Rebekah Borg talbet li jiġi vverbaliżżat li:

“Wara li l-laqgħa kienet sospiża wara talba tal-Onor. Bedingfield, aħna wkoll iċċekkjajna t-transcript u huwa ċar li ma kien hemm l-ebda ftehim. B’dak li qal l-Onor. Muscat meta kkwota parti mit-transcript ipprova jiżgwida lid-Deputati Membri ta’ dan il-Kumitat u n-nies li qed isegwu. It-transcript tgħid hekk:

“ONOR. GLENN BEDINGFIELD: Ejjew inġibuh jixhed lil Konrad Mizzi. Mhijiex problema. 

Iċ-Chairperson qabel li jiġi jixhed Konrad Mizzi. 

Huwa ħela ta’  ħin ta’ kumitat daqshekk importanti meta tiġi sospiża l-laqgħa imbagħad xorta l-mistoqsijiet se jsiru. Ma nistgħux nifhmu għalfejn il-Membri tan-naħa l-oħra tal-Kumitat qed jibżgħu milli toħroġ il-verità.”.

B’risposta għal dan l-Onor. Glenn Bedingfield talab li jiġi vverbaliżżat li:

“L-Onor. Borg għamlet riferenza għall-aħħar sentenza minn paragrafu sħiħ u ħalliet barra parti oħra mill-istess paragrafu, fejn qabel jien għedt “Ejjew inġibuh jixhed lil Konrad Mizzi.  M’hijiex problema”, għedt ukoll, u konvenjement ħallietha barra, “bil-patt li jixhed fuq il-fatti ġodda.”

Meta jara l-paragrafu sħiħ wieħed jinduna li l-animu u l-ħsieb ta’ dak li kont qed ngħid jien f’dik is-seduta kien illi Dr Mizzi jerġa’ jinġieb jixhed fuq il-fatti ġodda.  U wara li jien spiċċajt ngħid dan id-diskors fejn fl-aħħar għedt “ejjew inġibu jixhed lil Konrad Mizzi”, iċ-Chairperson qal, u se nikkwota mit-traskrizzjoni, “qed naqblu.”. Mela allura din in-naħa qed tifhem li ċ-Chairperson kien qed jaqbel ma’ dak illi kont qiegħed ngħid jien, u ċjoè, li jerġa’ jinġieb jixhed Dr Mizzi u jsirulu mistoqsijiet, u nerġa’ nikkwota, “fuq il-fatti ġodda”. Din in-naħa taċċetta li l-Oppożizzjoni qed tmur lura minn dak li konna qbilna dwaru, kif espress miċ-Chairperson, m’għandna xejn kontra li Dr Mizzi jkompli jixhed fuq affarijiet oħrajn, però rridu nagħmluha ċara li mil-lum ‘il quddiem ma jittella’ l-ebda xhud ieħor li diġà xehed.”.

L-Onor. Andy Ellul qal li minn issa ‘l quddiem il-Membri tan-naħa tal-Gvern ma kenux se jaċċettaw li xhieda li jkunu diġà xehedu quddiem il-Kumitat jergħu jittellgħu jixhdu. 

Iċ-Chairman qal li dwar dan ma kienx hemm qbil unanimu fil-Kumitat u għaldaqstant ried jittieħed vot. 

Fit-3.47 p.m. Dr Konrad Mizzi reġa’ ġie msejjaħ jidħol fil-kamra tal-Kumitat fejn komplew isirulu d-domandi mill-Membri tal-Kumitat.

Fl-4.05 p.m. ix-xhieda ta’ Dr Mizzi u l-eżami ta’ dan ir-rapport kienu interrotti u baqgħu aġġornati.

Fl-4.06 p.m. iċ-Chairman aġġorna l-Kumitat għal nhar it-Tlieta 6 ta’ Diċembru 2022, fis-2.00 p.m. biex ikompli jisma’ x-xhieda tal-Prof. Edward Scicluna.  

